
MADRILEKO 
atentatuak bazterrak inarrosi 
bide ditu. 'Dena amaitutzat' 
ematen zen mementuan, eta 
bake baketsua babide zetor-
kigun une zoriontsuan. He-

rrero Generalaren hilketak berriro plazaratu 
ditu Espainiako hiriburuan bertan euskal arazo 
odoltsu honen iraupena eta larritasuna. Fran-
tzian «le dernier quart d'heure de FLN» erre-
pikatu ohi zen bezala, alde honetan ere behin 
eta berriz ikusten ari gara «el último reducto 
radical» hori mirariz bezala suntsitzen eta 
'arrapizten'. 

Ikusmolde ofizialaren arabera liskar egoera 
hau ez da Euskal Herrian sekula santan ezagu-
tu: ETA azaldu arte hemen bakean bizi omen 
ginen, irribarrez, inolako istilurik gabe, geure 
'ohitura garbi' famatu horien errespetu 
otxan-otxanean. 

ETA azaldu, ordea, eta gure Historia guztia 
ukatuz eta hondatuz, bortizkeria azaldu omen 
zen: borroka harmatua, gerrilla-taldeak han eta 
hemen, espainiar militarrak gure mendietan 
barrena sakabanaturik, eta abar. 

Eta eskema hau, eskema arras faltsua, pro-
paganda ofizialaren laguntza, zabaltzen ere 
hasia da zenbait 'euzko' gizarte gune berezi-
tan. Eta, ondorioz, beste hau: «ETA azkenetan 
dago. Aurki dukegu pakea». /p/ handi batez 
idatzia. 

Hauta dezagun esalditxo bakar bat Extra-
miana-ren 'Historia de las guerras carlistas' 
liburutik. Eta 1873ko egoeraz mintzo delarik, 
hau irakur daiteke: «El rasgo dominante es la 
adhesión a los legitimistas (karlistask, alegia). 
Surgen bandas armadas, en muy poco tiempo, 
en las cuatro provincias» (174. orri.). 

Zergatik gelditzen ziren treinak Ebroko 
Mirandan 'banda harmatuak' zireta-ta, honan-
tzago ezin hurbildurik? Zergatik ez zen Mur-
cian eta Zamoran gauza bera gertatzen? Zer-
gatik gaude puntu bertsuan ehun urte beran-
duago? 

Bada garaia galdera hauek 'banda armada' 
delakoen suntsiera espero dutenen artean au-
sarki egiteko. 

Baita geure aldetik ere hau idarokitzeko: 
azken funtsean, ez ote dago bada hemen nazio 
ukatu bat? 




